REZIME RADA

Određivanje intenziteta individualne potrebe za podrškom u procesu edukacijsko-rehabilitacijske dijagnostike je veoma značajan korak u cjelokupnom sistemu podrške osobama sa intelektualnim teškoćama, kao preduvjetu unaprijeđenja njihove lične neovisnosti i produktivnosti, veće participacije u zajednici. Potreba za podrškom kod osoba sa intelektualnim teškoćama je različita i različito se manifestuje.

S ciljem procjene intenziteta podrške osobama sa intelektualnim teškoćama u odnosu na dob, spol, stepen intelektualne teškoće, područja života, kao i procjene uvjeta života i očekivanja za budućnost osoba sa intelektualnim teškoćama i njihovih roditelja provedeno je istraživanje na prigodnom uzorku od 30 osoba sa intelektualnim teškoćama, oba spola, starosti od 20 do 30 godina, korisnika dnevnih centara za osobe sa intelektualnim teškoćama u Udruženju „Sunce“ u Mostaru, Udruženju  „Oaza“  u Sarajevu, Udruženju „Svjetlost“ u Zenici i udruženju za socijalno uključivanje osoba sa mentalnom retardacijom u Tuzli. Primjenjena je Skala intenziteta podrške (Supports Intenzity Scale- SIS) (Thompson i sur., 2002). Za sagledavanje razlika u učestalosti i intenzitetu individualne potrebe za podrškom za osobe sa intelektualnim teškoćama na opšte karaktristike korištene su bivarijatne analize podataka. Zaključeno je da 50% osoba sa intelektualnim teškoćama trebaju veći intenzitet podrške, a najveći intenzitet podrške potreban je na područjima Aktivnosti cjeloživotnog učenja i Aktivnosti u kući. Nisu nađene statistički značajne razlike u intenzitetu podrške u odnosu na dob, dok u odnosu na spol i stepen intelektualne teškoće postoje statistički značajne razlike u intenzitetu podrške.

